
1.
Опис на состојбите во областа и дефинирање на проблемот
1.1 Опис на состојбите 
Со Законот за безбедност на сообраќајот на патиштата (,,Службен весник на Република Македонија“ бр. 54/07, 84/07, 86/08, 98/08, 64/09, 161/09, 36/11, 51/11, 114/12 и 27/14), нормативно-правно се уредуваат безбедноста и заштитата на патиштата, основните начела и меѓусебните односи на учесниците и другите субјекти во сообраќајот на патиштата; правилата на сообраќајот на патиштата; системот на сообраќајните знаци, опремата и сигнализацијата на патиштата; должностите во случај на сообраќајна незгода; кандидати за возачи, возачи, автошколи, испитни центри и возачки дозволи; оспособувањето за управување и стекнување право на управување со моторно возило и прекршочната постапка за деца; посебните мерки на безбедност; организацијата и задачите на советите за безбедност на сообраќајот на патиштата; евиденциите и заштитата на податоците; прекршочните одредби и овластувањата за подзаконски прописи.
Безбедноста на сообраќајот на патиштата претставува една од основните надлежности на Министерството за внатрешни работи, кое во години наназад интензивно работи на имплементација на процесот на реформи во Полицијата, имајќи ги предвид севкупните цели и вредности на современите демократски општества. 

Воедно, како резултат на практичните проблеми детектирани во процесот на имплементација на Законот за безбедност на сообраќајот на патиштата врз основа на неговата досегашна практична примена, се наметна потребата од нивно надминување, преку прецизирање на повеќе одредби од законот, во правец на содржинско допрецизирање и подобрување на постојните решенија, преку нормативно-правно и техничко прецизирање на постојните законски одредби. 

1.2 Причини за проблемите кои се предмет на разгледување
Донесувањето на овој закон кој е во надлежност на Министерството за внатрешни работи, со кој меѓу другото се уредува безбедноста и заштитата на учесниците во сообраќајот на патиштата; правилата на сообраќајот на патиштата; системот на сообраќајните знаци, опремата и сигнализацијата на патиштата; должностите во случај на сообраќајна незгода; кандидати за возачи, возачи, автошколи, испитни центри и возачки дозволи; оспособувањето за управување и стекнување право на управување со моторно возило. Воедно, практичните проблеми детектирани во процесот на имплементација на Законот за безбедност на сообраќајот на патиштата врз основа на неговата досегашна практична примена, имплицираа потребата од нивно надминување, преку прецизирање на повеќе одредби од Законот, во правец на содржинско допрецизирање и подобрување на постојните решенија, преку нормативно-правно и техничко прецизирање на постојните законски одредби. 
2. 
Цели на предлог регулативата

Усогласување на Законот за безбедност на сообраќајот на патиштата со  Законот за јавните патишта, Законот за возила, Законот за правда за децата, Законот за заштита на личните податоци и Предлогот на законот за прекршоците, како и надминување на проблемите детектирани во досегашната практична имплементација на предметниот закон.

Предлогот на Законот за безбедност на сообраќајот на патиштата има за цел да воспостави еден концептуално јасен систем во однос на безбедноста и заштитата на патиштата; кандидати за возачи, возачи, автошколи, испитни центри и возачки дозволи; оспособувањето за управување и стекнување право на управување со моторно возило и прекршочната постапка за деца; посебните мерки на безбедност; евиденциите и заштитата на податоците и прекршочните одредби. За таа цел беа консултирани одредени законски решенија од законодавствата на одредени држави (Сојузна Република Германија, Француска Република, Република Словенија, Република Хрватска и Република Србија) кои се во функција на натамошно усогласување со најдобрите пракси во областа на безбедноста на сообраќајот на патиштата.

3.
Можни решенија (опции)

3.1
Опис на решението „не прави ништо“  
Доколку не се интервенира во предметниот закон, ќе се оневозможи конзистентност на законските решенија, односно нема да се изврши усогласување на Законот за безбедност на сообраќајот на патиштата со законите што се однесуваат на патиштата, возилата, заштитата на личните податоци и прекршоците, како и со европското законодавство од областа на транспортот и сообраќајот. 
3.2 Опис на можните решенија (опции) за решавање на проблемот

Со предложените решенија се врши усогласување со прописите кои се однесуваат на меѓусебните односи на учесниците и другите субјекти во сообраќајот на патиштата; системот на сообраќајните знаци, опремата и сигнализацијата на патиштата и кандидати за возачи, возачи и возачки дозволи, како и надминување на практичните проблеми детектирани во процесот на досегашна практична имплементација на Законот за безбедност на сообраќајот на патиштата преку прецизирање на повеќе одредби од законот. Согласно обемот на измените, а особено концептуалниот пристап различен од постојната структура на законот и потребата од негово усогласување со прописите што се однесуваат на патиштата, возилата, заштитата на личните податоци и прекршоците, како и европското законодавство од областа на транспортот и сообраќајот, наметна потреба од донесување на нов Закон за безбедност на сообраќајот на патиштата.  
4. Проценка на влијанијата на регулативата

Можни позитивни и негативни влијанија од секоја од опциите:
4.1
Економски влијанија 


Понудената опција ќе предизвика трошоци за економијата во областа на вработувањето и конкурентноста. Со оглед дека се работи за права и обврски на субјекти кои слободно учетсвуваат на пазарот, понуденото решение ќе има влијание врз малите и средни претпријатија и други економски субјекти.  
   4.2  Фискални влијанија 

Потребните финансиски средства се презентирани во Образецот за проценка на фискалните импликации на предлог прописите и општите акти доставени до Владата на Република Македонија за нивно усвојување.  
4.3 Социјални влијанија 

Предложениот закон не влијае врз намалување на сиромаштијата, заштитата и унапредувањето на здравјето, заштитата и унапредувањето на човековите права и родовата еднаквост, како и заштитата на ранливите групи и обесправените.
4.4 Влијанија врз животната средина 

Со Предлогот на закон за безбедност на сообраќајот на патиштата нема да се влијае врз воздухот, почвата, нема да има ефект на стаклена градина, бучава, био-диверзитет, а со тоа што нема влијание врз наведените делови на природата, нема да има ниту директно или индиректно влијание врз здравјето на луѓето.
4.5
Административни влијанија и трошоци  


а) трошоци за спроведување
Со предложениот закон не се предвидува воспоставување на нови органи, односно нова институција, ниту пак се проширува надлежностите и организацијата на Министерството за внатрешни работи. За имплементација на наведениот закон, не се потребни нови човечки ресурси и нивна обука, ниту пак дополнителни инвестиции во канцелариски простор, опрема и слично.   

б) трошоци за почитување на регулативата 


Предлогот на законот за безбедност на сообраќајот на патиштата содржи предлози за воведување на нови административни оптоварувања, формалности и трошоци, односно се предвидени нови трошоци за издавање на лиценци, дозволи и друго за правните и физичките лица, со што се влијае врз конкурентноста. 

5.
Консултации

5.1
Засегнати страни и начин на вклучување 
За време на подготвувањето на предлогот на закон и проценката на влијанието на регулативата консултирани се сите засегнати страни преку објавување на предлогот на законот на веб страницата на Министерството и на Единствениот национален регистар на прописи (ЕНЕР). 
Одржани се работни средби со претставници од Комората на Република Македонија за приватно обезбедување, Републичкиот совет за безбедност во сообраќајот на патиштата, градот Скопје, Министерството за транспорт и врски и Министерството за труд и социјална политика.

5.2 Преглед на добиените и вградените мислења 

Предлогот на законот е доставен на мислење до Министерството за информатичко општество и администрација, Министерство за правда, Министерство за образование и наука, Министерство за здравство, Министерство за финансии, Секретаријат за законодавство, Министерство за труд и социјална политика, Министерство за економија, Секретаријат за европски прашања, Републички совет за безбедност во сообраќајот на патиштата, Национално биро за осигурување, Министерство за одбрана, Министерство за локална самоуправа, Јавно обвинителство на Република Македонија, Централен регистар на Република Македонија, Црвен крст на Република Македонија, Комора на Република Македонија за приватно обезбедување, Национално здружение на автошколи и возачи-инструктори „Обука - Л“, Велосипедска федерација на Македонија, Заедница на единиците на локалната самоуправа на Република Македонија, Министерство за транспорт и врски, Јавно претпријатие за државни патишта, Министерство за финансии - Царинска управа, Министерство за финансии - Управа за финансиска полиција, Авто мото старт - Тетово, Друштво за услуги „ЕВРОПСКИ ВОЗАЧ“ ДОО - Штип, Друштво за сообраќајни услуги испитен центар здружение на возачи ДОО - Велес, Друштво за услуги ТОП ДРАЈВЕР ДООЕЛ - Куманово, Друштво за испитување АМД Кичево испитува испитен центар ДОО - Охрид, Друштво за услуги АССТРУМЕКС ДОО - Струмица и Друштво за промет и услуги АМСМ испитен центар ДООЕЛ - Скопје.

Мислења по материјалот се добиени од Републички совет за безбедност во сообраќајот на патиштата бр. 302 од 13.10.2014 година, Друштво за промет и услуги АМСМ испитен центар ДООЕЛ - Скопје бр. 03-723 од 16.10.2014 година, Министерство за информатичко општество и администрација бр. 14/2-3424/2 од 17.10.2014 година, Централен регистар на Република Македонија бр. 03-2858/2 од 17.10.2014 година, Министерство за транспорт и врски бр. 02-14741/1 од 20.10.2014 година, Министерство за финансии - Управа за финансиска полиција бр. 2009/2 од 21.10.2014 година, Јавно претпријатие за државни патишта бр. 09-8226/3 од 21.10.2014 година, Комора на Република Македонија за приватно обезбедување бр. 03-387/2 од 21.10.2014 година, Национално здружение на автошколи и возачи - инструктори „Обука - Л“ бр. 20/3-14 од 22.10.2014 година, Црвен крст на Република Македонија бр. 02-916/1 од 22.10.2014 година, Министерство за локална самоуправа бр. 07-1732/2 од 24.10.2014 година, Заедница на единиците на локалната самоуправа на Република Македонија бр. 0204-1387 од 28.10.2014 година, Министерство за труд и социјална политика бр. сл. 10/8464/2 од 24.10.2014 година, Дирекција за заштита на личните податоци бр. 08-2997/1 од 31.10.2014 година, Министерство за образование и наука бр. 19-16583/2 од 03.11.2014 година,  Секретаријат за европски прашања бр. 08-968/2 од 03.11.2014 година, Друштво за услуги „ЕВРОПСКИ ВОЗАЧ“ ДОО - Штип бр. 03-507 од 04.11.2014 година, Министерство за финансии - Царинска управа бр. 16-069085/14-0003 од 05.11.2014 година,  Секретаријат за законодавство бр. сл. 07-7014/2 од 11.11.2014 година, Министерство за одбрана бр. 14/7-5034/4 од 18.11.2014 година, Друштво за испитување АМД Кичево испитува испитен центар ДОО - Охрид бр. 02-97/1 од 19.11.2014 година, Национално биро за осигурување бр. 0710-3002/1/2014 од 24.11.2014 година, Министерство за правда бр. 07-3421/2 од 27.11.2014 година, Сојуз на здруженијата на пензионерите на Македонија бр. 03-02/704 од 2.12.2014 година, Министерство за финансии бр. 07-38108/3 од 04.12.2014 година и Министерство за економија бр. 25-4998/2 од 09.12.2014 година.
5.3
Мислењата кои не биле земени предвид и зошто
Републичкиот совет за безбедност на сообраќајот на патиштата со дописот бр. 302 од 13.10.2014 година достави конкретни предлози по текстот на предложениот закон. Истовремено, укажуваме дека предлогот под реден број 2, не се прифаќа од причини што одредбата со која е нормирано дека возачот кога приоѓа кон обележан пешачки премин, е должен да управува со возилото и да вози со таква брзина што овозможува во случај на потреба да го запре возилото пред пешачкиот премин, е декларативна без пропишување на соодветна санкција за непостапување по предметната обврска.

По однос на предлогот под реден број 3, истиот не се прифаќа од причини што предметното прашање е уредно во членот 136 од Предлогот на законот, со кој е уредено дека за возачот кој се движи со возило низ тунел, не смее да го запира возилото во тунелот, ниту смее со возилото да врши полукружно свртување или движење наназад, при што за непостапување по предметната забрана за возачот е предвидена прекршочна санкција со глоба значително повисока од глобата во членот 32 од овој закон, која е во износ од 250 евра во денарска противвредност и прекршочна санкција забрана на управување со моторно возило од три до девет месеци.  

Во врска со предлогот под реден број 8, кој се состои од забрана за превоз на лица во приклучно возило со автоматски истоварувач, истиот не се прифаќа од причини што согласно членот 178 став (2) на Предлогот на Законот предвидено е таквиот уред да биде исклучен, со што не може да се загрози безбедноста на лицата кои се превeзуваат во приклучното возило со автоматски истоварувач. 
По однос на Предлогот под реден број 9, со кој е предложено во членот 214 од Предлогот на Законот предвидување на законска обврска за лицето кое ќе се затекне или ќе наиде на место на сообраќајна незгода во која има повредени лица, во рамките на своите знаења и способности им укажува помош на лицата повредени во сообраќајната незгода со пропишување на соодветна глоба, истиот не се прифаќа од причини што истиот не секогаш има потребно знаење и способности за укажување помош и понекогаш може да ја влоши здравствената состојба на повреденото лице. Имено, согласно членот 216 став (1) на Предлогот, само во случај кога возачот кој ќе се затекне или ќе наиде на место на сообраќајна незгода е должен на барање од полицискиот службеник на Министерството за внатрешни работи, да го превезе лицето повредено во сообраќајната незгода до најблиската здравствена установа. 

Во врска со предлогот под реден број 10, истиот не се прифаќа од причини што согласно членот 2 став (1) точка 144 терминот „лиценца“ се објаснува како исправа со која се дава овластување од надлежен државен орган со која се докажува дека се исполнети одредени пропишани услови за стручна оспособеност и овластување за извршување на одредени работи. Следствено на ова, исполнувањето на услови за основање на автошколи за извршување на одредени работи и стручна оспособеност е во делокруг на законски надлежности на Министерството за внатрешни работи.

 По однос на предлогот под реден број 11, истиот не се прифаќа од причини што прашањето за лиценци за правни и физички лица за изведување наставно-образовна дејност во рамките на обуката на кандидати за возачи и спроведување на возачки испити се работи кои се директно поврзани со безбедност на учесниците во сообраќајот односно спаѓаат во делокруг на законски надлежности на Министерството за внатрешни работи.

Во врска со предлозите под редни броеви 12 и 13, на мислење сме дека истите се неприфатливи бидејќи со терминот „општините“ се опфатени и „општините во градот Скопје“ од причини што согласно членот 10 од Законот за територијална организација на локалната самоуправа во Република Македонија („Службен весник на Република Македонија“ бр.55/04, 12/05, 98/08 и 106/08) во Република Македонија се основаат и се утврдуваат името и седиштето на општините со седиште во град, со седиште во село и општини во градот Скопје. Организирањето на сообраќајни патроли на граѓани и училишни сообраќајни единици е оставено на проценка на самите општини, додека пак Министерството за внатрешни работи нема надлежност за казнување бидејќи согласно Законот за прекршоците, истиот не предвидува можност за санкционирање на општините.

По однос на предлогот под реден број 14, истиот не се прифаќа од причини што неопходна е координација и соработка помеѓу Републичкиот совет и општинските совети поради што наведениот член на Предлогот на Законот, е предложен со цел да се зголеми превентивното работење на општините со директно вклучување на општинските совети и советот на градот Скопје, со цел унапредување на безбедноста во сообраќајот. Наведеното значи операционализација на Годишната програма за работа на Републичкиот совет за безбедност на сообраќајот на патиштата.
Предлозите по реден број 15 и 16 не се прифаќаат, од причини што бришењето на зборовите „за уште еден мандат“ отвора можност за предвидување на право на повторен избор, односно воспоставување на институтот „траен мандат“ кој е предвиден единствено само за судии и јавни обвинители. 

Во врска со предлогот под реден број 17, истиот не се прифаќа од причини што програмските активности на Републичкиот совет можат да се реализираат со ангажирање на стручни лица вработени во соодветни министерства и други државни органи. 

Предлогот под реден број 18, не се прифаќа од причини што предметните средства во висина од 1 %  се избришани со денот на влегување во сила на членот 98 од Законот за изменување и дополнување на Законот за безбедност на сообраќајот на патиштата („Службен весник на Република Македонија“ бр. 64/09) со кој е определено наведените средства да бидат наменети на Министерството за здравство. 

Во врска со предлогот под реден број 19, истиот не се прифаќа заради потребата од модернизација со уреди и опрема кои ќе бидат доделени на Министерството за внатрешни работи со цел зголемување на безбедноста на сообраќајот, што истовремено е една од целите и задачите на Републичкиот совет за безбедност на сообраќајот на патиштата. 
Друштвото за промет и услуги АМСМ испитен центар ДООЕЛ-Скопје со дописот бр. 03-723 од 16.10.2014 година достави одредени предлози. Предлогот под реден број 1, не се прифаќа од причини што согласно членот 2 став (1) точка 144 на Предлогот на законот, терминот „лиценца“ се објаснува како исправа со која се дава овластување од надлежен државен орган со која се докажува дека се исполнети одредени пропишани услови за стручна оспособеност и овластување за извршување на одредени работи. 
По однос на предлогот под реден број 2, истиот не се прифаќа од причини што согласно членот 397 од Предлогот на законот се овластува министерот за внатрешни работи во согласност со министерот за образование и наука, да донесе поблизок пропис за програмата за начинот на спроведување на испити за проверка на знаење за добивање на лиценца за контролор, испитувач по наставна програма сообраќајни правила и прописи (теоретски дел) и испитувач по наставна програма управување со возила (практичен дел). 
Во врска со предлогот под реден број 3, истиот не се прифаќа од причини што лиценците за правни и физички лица за изведување наставно-образовна дејност во рамките на обуката на кандидати за возачи и спроведување на возачки испити спаѓаат во делокруг на законски надлежности на Министерството за внатрешни работи.
Министерството за транспорт и врски со дописот бр. 02-14741/1 од 20.10.2014 година достави предлози по однос на текстот на законот. Предлогот со кој се бара членот 271 став (1) на Предлогот на Законот, да се измени во насока дека оспособувањето на кандидатот за возач на моторно возило или трактор, се врши на уреден простор - автодром (полигон) што за таа цел ќе го одобри Министерството за внатрешни работи, врз основа на правосилно одобрение за градба и правосилно решение за измена на режим на сообраќај издадени од надлежен орган, делумно е прифатен од причина што предметното прашање не е предмет на уредување на наведениот Предлог на Закон, туку истото е во делокруг на законските надлежности на Министертвото за транспорт и врски кое е ресорно Министерство надлежно за работите кои се однесуваат на уредувањето на просторот согласно посебен закон.

По однос на предлогот со кој е предложено Предлогот на Законот да се дополни со нов член 351-а кој се однесува на пропишување на постапката за издавање на решение за траен режим на сообраќај и постапка за издавање на одобрение за времен режим на сообраќај, не се прифаќа од причини што се уште не се создадени услови за техничка можност односно имплементација на електронски систем за спроведување на електронска постапка за режим на сообраќај, при што појаснуваме дека предметното решение од наша страна ќе биде прифатено откако ќе бидат создадени услови за електронско поврзување на Министерството за внатрешни работи со Министерството за транспорт и врски и Јавното претпријатие за државни патишта. Истовремено, укажуваме дека предметното прашање кое се однесува на нормирање на постапка за издавање на решение за траен режим на сообраќај и постапка за издавање на одобрение за времен режим на сообраќај не е предмет на уредување на Предлогот на законот, од причини што истите по својата природа се процесни одредби кои не можат да се пропишат во Предлогот на законот за безбедност на сообраќајот на патиштата кој е материјален закон, но и дотолку повеќе што истите се предмет на уредување на посебен закон кој е во делокруг на законските надлежности на Министерството за транспорт и врски.  

Црвениот крст на Република Македонија со дописот бр. 02-916/1 од 22.10.2014 година достави определени предлози. Во врска со предлогот за изменување на членот 238 ставови (6), (7), (8), (11) и (12) на Предлогот на законот во кој „проверката на оспособеност на кандидатите за возачи согласно Наставниот план за обука од ставот (1) на истиот член, односно укажување на прва помош на лица повредени во сообраќајна незгода да ја врши Црвениот крст на Република Македонија“, не се прифаќа од причини што со предложеното решение ќе се создаде монополска положба на Црвениот крст на Република Македонија во однос на другите овластени здравствени установи кои вршат оспособување на кандидати за возачи за укажување на прва помош на лица повредени во сообраќајна незгода.
 Истовремено, укажуваме дека е извршено дополнување на истиот член во ставот (7) алинеја 1, во насока дека просторијата од најмалку 20 m² треба да биде „опремена со соодветен уред (камера) кој овозможува видео и аудио запис со можност за архивирање и документирање на снимените податоци кои се чуваат во Црвениот крст на Република Македонија или здравствена установа овластена од Министерството за здравство 90 дена од денот на спроведување на наставната програма за укажување на прва помош на лица повредени во сообраќајна незгода на кандидатот за возач“.
Министерството за локална самоуправа со дописот бр.07-1732/2 од 24.10.2014 година достави мислење по однос на текстот на законот, во кое се предлага членот 7 на Предлогот на Законот да се дополни во насока „општините и градот Скопје да се вклучат во задолжителна едукација на младите за безбедноста на сообраќајот“, не се прифаќа од причини што согласно член 371 став (1) алинеја 2 од Предлогот на законот, советите ги формира општината односно градот Скопје, при што една од задачите на советите за безбедност на сообраќајот на патиштата е унапредување на сообраќајното воспитување и образование на учесниците во сообраќајот и развивање на сообраќајно-образовната работа на предучилишните установи и училиштата.


Министерството за труд и социјална политика со дописот бр. сл. 10/8464/2 од 28.10.2014 година достави предлози по однос на текстот на законот. Со предлогот под реден број 1, се предлага членот 12 став (2) на Предлогот на Законот да се дополни во насока дека на јавниот пат, во заштитниот и воздушниот појас не е дозволено движење и на лица кои питачат на раскрсници, бришат ветробрански стакла и слично, односно непотребно се задржуваат на коловозот пришто ја загрозуваат безбедноста на патиштата. Наведениот предлог не се прифаќа од причини што прашањето кое се однесува на питачењето не претставува предмет на уредување на наведениот Предлог на Закон. Прекршокот кој ќе го стори лице кое питачи е нормиран во членот 24 од Законот за прекршоците против јавниот ред и мир („Службен весник на Република Македонија“ бр.66/07), каде е утврдено дека на лицето кое ќе се затекне да пита ќе му се изрече глоба во износ од 15 до 50 евра во денарска противвредност. Прашањето кое се однесува на непотребното задржување на пешак на коловоз е нормирано во членот 112 ставови (1) и (3) на Предлогот на законот, во кој е утврдено дека пешакот, по правило не смее да се движи и да се задржува на коловозот, освен во случаи предвидени со овој закон, при што за пешакот кој постапува спротивно на наведената забрана е пропишана глоба во износ од 50 евра во денарска противвредност.
Предлогот под реден број 3, со кој е предложено по членот 402 од Предлогот на Законот, да се додаде нов член со кој ќе се овласти министерот за транспорт и врски во согласност со министерот за внатрешни работи и министерот за труд и социјална политика, да донесе поблизок пропис за формата и содржината на образецот на паркинг дозволата за лица со инвалидитет и начинот на нејзино издавање, не се прифаќа од причина што предметното прашање не е предмет на уредување на наведениот Предлог на Закон, туку истото е во делокруг на законските надлежности на правните субјекти кои стопанисуваат со јавните паркиралишта во општините односно градот Скопје.
Заедницата на единиците на локалната самоуправа на Република Македонија со дописот бр. 0204-1387 од 28.10.2014 година достави предлози по однос на текстот на законот. 
Во членот 2 став (1) точките 1 и 15 од Предлогот на Законот, не се прифаќаат од причина што точките 1 и 15 се терминолошки усогласени со Законот за јавните патишта („Службен весник на Република Македонија“ бр. 84/08, 52/09, 114/09, 124/10, 23/11, 53/11, 44/12, 168/12, 163/13, 187/13, 39/14 и 42/14). Во истиот член термините магистрална улица, собирна улица, сервисна улица и станбена улица терминолошки се усогласени во целост со Законот за јавните патишта.

Во член 7 во ставот 2 на Предлогот на Законот, каде се предлага да се додаде нова алинеја со која ќе се уреди надзорот над изведување на работи на пат, истата не е прифатена од причина што предметното прашање не е предмет на уредување на Предлогот на Законот, туку истото е уредено со посебен Закон.  


Предлогот во членот 14 од Предлогот на Законот да се додаде нов став (5) не се прифаќа од причини што продолжување на важноста на одобрението за времена измена на режимот на сообраќај се подразбира дека по истекот на рокот наведен во предметното одобрение, правните и физичките лице кои изведуваат работ на пат се должни да го поднесат со поднесување на ново барање за издавање на одобрение за времена измена на режимот на сообраќај. Во врска со предлогот во истиот член да се додаде нов став (7) со кој ќе се утврди содржината на „сообраќајниот проект“, не се прифаќа од причини предметното прашање не е предмет на уредување на Предлогот на Законот, односно истото е уредено со подзаконски пропис кој согласно членот 395 алинеја 23 на Предлогот на законот министерот за внатрешни работи треба да донесе поблизок пропис за начинот и постапката за изведување на времени работи на пат и поставување на потребна сообраќајна сигнализација и опрема. 

Предлогот за дополнување на Предлогот на Законот со нов член 17-а, не се прифаќа од причини што предметното прашање е уредено во Предлогот на Законот и се однесува овбрската на возачите кон сите учесници во сообраќајот, а не само кон велосипедистите.


Во однос на разликите во казните во членот 156 од предлогот на Законот, укажуваме дека истиот не се прифаќа од причини што заштита на патиштата е уредена со Законот за јавните патишта, додека пак безбедноста на патиштата е уредена со Предлогот на Законот, па следствено на ова поради различен објект на заштита различни се и глобите.  


Предлогот да се разагледа можноста за воведување на системот „пар - непар“ со предвидување на казнени одредби за непостпување по предметното ограничување, не се прифаќа од причини што не постојат возила кои имаат ниска емисија на штетни гасови. 
Министерството за образование и наука со дописот бр. 19-16583/2 од 03.11.2014 година достави известување по однос на текстот на законот. Со наведеното известување се предлага членот 334 став (7) на Предлогот на Законот да се дополни во насока дека покрај психологот и педагогот на училиштето, потписник на писмената согласност со кое дете може да се стекне со право на оспособување за управување со моторно возило од категорија „Б“, не се прифаќа од причини што директорот на училиштето е овластено лице за застапување на училиштето, но не е стручно лице кое е надлежно да даде свое мислење за правото на оспособување на детето (ученик)  за управување со моторно возило.

Министерството за одбрана со дописот бр. 14/7-5034/4 од 18.11.2014 година достави мислење по однос на текстот на законот. Во членот 6 ставот (4) да се измени, не се прифаќа од причини што во истиот став е дадено право регулирањето на сообраќајот да го вршат униформирани воени лица во просторот каде што се наоѓаат објекти на вооружените сили на Република Македонија, при обука и при сообраќај на единици на вооружените сили на Република Македонија и нивните возила на патиштата. 

6. 
Заклучоци и препорачано решение

Предлогот на Законот за безбедност на сообраќајот на патиштата има за цел да воспостави еден концептуално јасен систем во однос на безбедноста и заштитата на патиштата; кандидатите за возачи, возачи, автошколи, испитни центри и возачки дозволи; оспособувањето за управување и стекнување право на управување со моторно возило и прекршочната постапка за деца; посебните мерки на безбедност; евиденциите и заштитата на податоците. За таа цел, беа консултирани одредени законски решенија од законодавствата на одредени држави (Сојузна Република Германија, Француска Република, Република Словенија, Република Хрватска и Република Србија) кои се во функција на натамошно усогласување со најдобрите пракси во областа на безбедноста на сообраќајот на патиштата. Воедно, практичните проблеми детектирани во процесот на имплементација на Законот за безбедност на сообраќајот на патиштата врз основа на неговата досегашна практична примена, имплицираа потребата од нивно надминување, преку прецизирање на повеќе одредби од законот, во правец на содржинско допрецизирање и подобрување на постојните решенија, преку нормативно-правно и техничко прецизирање на постојните законски одредби. 
6.1
Споредбен преглед на позитивните и негативните влијанија на можните решенија (опции)

Со предложените законски решенија се врши усогласување на Законот за безбедност на сообраќајот на патиштата со прописите кои се однесуваат на меѓусебните односи на учесниците и другите субјекти во сообраќајот на патиштата, системот на сообраќајните знаци, опремата и сигнализацијата на патиштата и кандидати за возачи, возачи и возачки дозволи. Дополнително во прилог на предложените законски решенија се аргументите во однос на потребата за надминување на конкретни проблеми детектирани во процесот на досегашната практична имплементација на Законот за безбедност на сообраќајот на патиштата, што наметна потреба за ревидирање и содржинско подобрување на одделни законски решенија. 
Негативното влијание на ова решение ќе биде во одложната примена на законските решенија кои се однесуваат на полагање за лиценца за предавач по наставна програма, возач-инструктор, контролор, испитувач по наставна програма сообраќајни правила и прописи (теоретски дел) и испитувач по наставна програма управување со возила (практичен дел) на електронски начин, кои заради финансиските импликации и обврските за усогласување ќе бидат одложени за 2016 година.
Решението „не прави ништо“ има само негативно влијание. Ова решение особено негативно ќе се рефлектира врз спроведувањето на севкупниот процес на обука на кандидати за возачи и спроведување на возачкиот испит, како и соочување со практичните проблеми детектираи во досегашната практична примена на предметниот закон. 
6.2
Ризици во спроведувањето и примената на секое од можните решенија (опции)


При спроведувањето и примената на предложените законски решенија, постојат ризици во однос на неможноста истите целосно да се имплементираат, да не се надминат утврдените проблеми, како и да не се исполнат потребните предуслови предвидени за практична имплементација на одредбите за кои е предвидена одложна примена.
6.3 Препорачано решение со образложение
Со предложениот закон се уредуваат прашањата во врска со безбедноста и заштитата на патиштата, основните начела и меѓусебните односи на учесниците и другите субјекти во сообраќајот на патиштата; правилата на сообраќајот на патиштата; системот на сообраќајните знаци, опремата и сигнализацијата на патиштата; должностите во случај на сообраќајна незгода; кандидати за возачи, возачи, автошколи, испитни центри и возачки дозволи; посебните мерки на безбедност; евиденциите и заштитата на податоците и прекршочните одредби, следејќи ја целта на законите од областа на патиштата, возилата, заштитата на личните податоци и прекршоците. Имено, согласно стратешката определба на Владата на Република Македонија за полноправно членство на Република Македонија во Европската унија, се наметна потребата од усогласување на националното законодавство со европските стандарди и принципи во сферата на сообраќајот. Воедно, како резултат на практичните проблеми детектирани во процесот на имплементација на Законот за безбедност на сообраќајот на патиштата врз основа на неговата досегашна практична примена, се наметна потребата од нивно надминување, преку прецизирање на повеќе одредби од Законот, во правец на содржинско допрецизирање и подобрување на постојните решенија, преку нормативно-правно и техничко прецизирање на постојните законски одредби. Имајќи го предвид обемот на измените, а особено концептуалниот пристап различен од постојната структура на законот и потребата од негово усогласување со прописите што се однесуваат на патиштата, возилата, заштитата на личните податоци и прекршоците, како и европското законодавство од областа на транспортот и сообраќајот, наметна потреба од донесување на нов Законот за безбедност на сообраќајот на патиштата. Со оглед на изнесените причини, Министерството за внатрешни работи пристапи кон изработка на текст на нов Закон. Постапката за изработка на овој законски пропис, Министерството за внатрешни работи ја отпочна под работен наслов Предлог на Закон за изменување и дополнување на Законот за безбедност на сообраќајот на патиштата, со цел надминување на недореченостите на Законот за безбедност на сообраќајот на патиштата и усогласување со Предлог законот за прекршоците. Под овој назив Предлогот беше објавен во Планот за работа на Предлогот на Законот и истиот беше доставен при изработката на Годишната програма за работа на Владата на Република Македонија за 2014 година. Меѓутоа, во завршната фаза на изработката на законските решенија, заради обемни измени на одредбите на Законот за безбедност на сообраќајот на патиштата кои изнесуваат една третина од текстот на постојниот Закон, се пристапи кон изработка на текст на нов Закон, при што беше утврдена и конечната содржина на Предлогот на законот.

7.
Спроведување на препорачаното решение
7.1
Потреба од менување на закони и подзаконска регулатива во областа или други сродни области

Предложените решенија во Предлогот на закон за безбедност на сообраќајот на патиштата имплицира потреба од донесување на нови подзаконски акти.
7.2
Потребни подзаконски акти и рок за нивно донесување

За имплементација на предложените решенија, потребно е донесување на нови подзаконски акти, кои е предвидено да се донесат во рок од шест месеци. 
7.3
Органи на државната управа, државни органи и други органи надлежни за спроведување


Министерство за внатрешни работи, Министерство за образование и наука, Министерство за здравство, Министерство за транспорт и врски, Министерство за труд и социјална политика, Министерство за локална самоуправа, Јавно претпријатие за државни патишта и Републички совет за безбедност во сообраќајот на патиштата.
7.4
Активности за обезбедување на ефикасно спроведување на предлогот на закон

Ефикасното спроведување на предложените законски решенија, ќе се обезбеди преку координирани и континуирани сеопфатни активности на Министерството за внатрешни работи, насочени кон следење и детектирање на евентуалните практични недоследности и проблеми.
8.
Следење и евалуација

8.1 
Начин на следење на спроведувањето 


Министерството за внатрешни работи ќе преземе соодветни активности за следење и евалуација на спроведувањето на предметниот Закон и исполнувањето на обврските кои произлегуваат од одредбите на Предлогот на законот.

8.2
Евалуација на ефектите од предлогот на закон и рокови 


Министерството за внатрешни работи континуирано ќе ги следи ефектите од Предлогот на законот.
Изјава од државниот секретар
Предлог Извештајот за проценка на влијанието на регулативата е изготвен во согласност со Методологијата за проценка на влијанието на регулативата. Тој дава реална проценка на можните влијанија и очекуваните ефекти, како и трошоците кои се однесуваат на секоја од утврдените можни решенија (опции) за решавање на проблемот.
Датум: _______                                                                                                     ..................................................






                                потпис на државен секретар 
Изјава од министерот
Врз основа на резултатите од анализите прикажани во Извештајот за проценка на влијанието на регулативата сметам дека препорачаното решение (опција) претставува најдобар начин за решавање на проблемот и постигнување на очекуваните ефекти на најекономичен начин. 
Датум:____________                                                                                                   ...........................................
                                                                                                                                        потпис на министерот 

